
Leihatila.  mieltxo monfort 

Milabaietz 

Gabonak, duela urte gutxi bederen, Santo Tomas egunaren parean hasten ziren. Aurten Bilbon, azaroaren 19an piztu zituzten Gabonetarako argiak. Azaroaren 19an. Alkate jaunak berak «goiz samar dela» adierazi berri du, datorren urtean afera «aztertu» beharko dutela gaineratuz. Datorren urtean. Aurten 500.000 argitxo ditugu piztuta egunero. Bostehun mila bai, eta ordainagiria Udalak burutuko du, hots, denon artean. Argi gutxi izango bagenu, Arriaga Antzokia edo D. Diegoren estatua argiztatu dituzte egunotan fuksiaz! Horrekin batera, fuksia beti nagusi izanik, zenbait denda ere argiztatu dituzte. Euskararen eguna ahaztuta dagoenez, «She's in fashion» (Hura modan dago) leloa jarri diote aipatu egitasmoari. «Gabonetako giroa bultzatzeko eta hiriko merkataritza sustatzeko balio izango duela» esan du Enplegu Arloko zinegotziak. Urtarrilean, datorren urtean, bereziki aztertuko ditugu langabeziaren datuak. 

Gabonetako giro horretan, edo beharbada giro hori lortzeko, familia batek, batez beste, 1.000 euro gastatuko ditu Euskal Herrian. Opariak, janariak, edariak, ospakizunak, baliteke bidaiak, den-denak ezinbestekoak omen dira, «Gabonak behar den bezala pasatzeko». Bizpahiru astetan beraz, urtean zehar ospatu eta oparitu ez dugun guztia gauzatu beharrean gaudela ematen du, eta halaxe egingo dugu. Mahai ondora eseri eta ziztu bizi batean behar duguna baino askoz gehiago jan eta edango dugu. Inuxente eguna urtean behin ospatzen badugu ere, egun gehiago ematen ditugu inozokerietan. Mila euro batez beste esan dut, konturatzeko gurean ere biztanleriaren %20 pobrezian bizi dela, eta horiek, aurten ere, askoz gutxiago gastatuko dutela. Beste batzuek, aldiz, gastuei aurre egiteko mailegu berezia eskatuko dute, zuloa datorren urtean konpontzeko asmoz.Egunotan, bakea, maitasuna, elkartasuna eta halako mezuak zabaltzen dituzte behin eta berriro. Berdin da mundua (edo gure etxea) nola dagoen; berdin da urtean zehar (Gabonetan ere) hitz horiek duten esanahia existitu ez izana. Gabonetan irribarretsu, eskuzabal, bihozbera...izan behar dugu derrigorrez. Txileko kardinal bat den lez, «torturatu egin zuten Pinocheten aldeko militarrak ez gaitzesteko, biziki sufritzen ari baitira» esatean. Gabonetako mezu zuzena, segur aski elkartasunean oinarrituta. Baina ikuskizun horiek, dirutza xahutzeaz gain, lan handia eskatzen dute: horra hor sos gutxiren truke munduan zehar (baita geurean ere) inolako baldintzarik gabe lan egiten dutenak. Horra hor, esaterako, gure emakumeak (emazteak, amak, alabak edo lagunak): ordu askoko eta ahalegin handiko lana egin behar dute, etxea eta mahaia txukun-txukun egoteko eta mahai gainean ezer falta ez dadin. Denetarik eta soberan, badaezpada. 

Interneten irakurri berri dut, egun ezagutzen dugun Sta. Claus AEBetako «errefreskagarri ospetsu» batek sortu zuela pasa den mendeko 30eko hamarkadan. Londresko Madam Tussauds Museoan, berriz, aurtengo Belenean David Beckham izango da S. Jose eta Victoria Adams Ama Birjina (Errege Magoen artean, nor eta George Bush...) Beste itxurakeria bat, urtarrilaren 7an antzeztuko duguna bezalakoa. Egun horretan, gutxi gorabehera, zaborrontziak ilusioz gainezka izango dira (loteriarena barne); geure burua, hobe ez, promesaz josita; geure ekonomia eta osasuna, bukatzeko, herren eta hankamotz. Duela egun gutxi, kilo bat angulak 890 euro balio zuen Bilbon. Datorren urtean, seguru, mila. Datorren urtean? 

